
115

Mostravan queste ninfe senza impicci

E so bellezze natûrali e vee,

Che con rebighi, guernizioîn e fricci

Vellan e belle asiatiche e europee;

E con graziosi movimenti e spicci,

Comme nereidi, driadi o napee

Nûavan pe-ô lago intorno a-i giardinetti,

O treppavan ne-i isoe pe-i boschetti.



116

Ma appeña che Colombo ô compariva

E verso ô lago ô l'avanzava i pê,

Subito quelle, ch’ëan vixin ä riva

S’affollavan ä spiaggia incontro a lê

Con esprescion de gioia e aia festiva,

Comme a ûn dio che vegnisse zù da-ô Çê

Per variâ in mezo a quelli lêughi ameni

I celestiali co-i piaxeî terreni.

E ô salûtavan primma da lontan

Co-ô[sic] moen a-ô peto e con profondi inchin

Comme e belle odalische ô gran sultan;

E quando gh’arrivavan da vixin,

Tutte corrivan a baxâghe a man;

Ma mescciavan con arte ogni pittin

Con quelle rispettose pantomiñe

Da scciave êuggiæ e rixetti da sguandriñe.

Invitavan poi tûtte quell’Eroe

Con gesti gentiliscimi a montâ

Sorve a ciù bella e grande de canoe,

Ch’a l’ëa de scioî ciù belle inghirlandâ;

E dove gh’ëan pe barcaiêue sei moe

Con a fronte de perle incoronâ,

Collaña d’öu, sciarpa de vello gianco

Con a frangia d’argento intorno a-ô fianco.

